
Efni:  Tillögur að úrlausn vegna ólögmætrar urðunar í landi Varmadals 
 
Með vísan til niðurstöðu fundar undirritaðrar og Jóseps Benediktssonar með sveitarstjóra 
Rangárþings ytra og oddvita meirihluta 15. desember sl. sendi ég erindi þetta fyrir hönd umbj. 
minna, Jóseps Benediktssonar og Önnu Magneu Björgvinsdóttur, eigenda Varmadals.  
 
Mál þetta verður rakið aftur til tíunda áratugar síðustu aldar þegar sveitarfélagið hóf að farga sorpi, 
án leyfis eða samnings við umbj. mína, innan landamerkja Varmadals og stóð sú ólögmæta urðun 
fram yfir aldamót. Umbj. minn Jósep mótmælti þessari framkvæmd margsinnis, bæði við 
þáverandi sveitarstjóra og sveitarstjórnarfólk, án þess að brugðist væri við. Ekki fyrr en með bréfi 
sveitarstjóra dags. 11 mars 2022 var umbj. mínum svarað skriflega og var það gert í kjölfar erindis 
umbj. minna dags. 1. desember 2021. Af bréfinu 11. mars 2022 að dæma er ljóst að málavextir eru 
óumdeildir. Þar lagði sveitarfélagið til, eftir minnisblaði Umhverfisstofnunar dags. 8. mars 2022, 
að hafin yrði reglubundin vöktun á haugunum og mengunar vegna þeirra. Sú vöktun hefur aldrei 
farið fram samkvæmt bestu vitund umbj. minna. Í ágúst 2025 fóru umbj. mínir fram á að fundin 
yrði ásættanleg lausn í máli þessu með bréfi dags. 10. ágúst 2025. Í kjölfarið komst hreyfing á 
málið sem leiddi til þess fundar sem haldinn var 15. desember sl. Þar voru bornar upp eftirfarandi 
tillögur fyrir hönd umbj. minna: 
 
1.  Vilji umbj. minna stæði helst til að allt það sorp sem urðað hefur verið í óleyfi í landi Varmadals 
yrði fjarlægt og gripið til aðgerða við að hreinsa jarðveg og vatn sem kann að hafa mengast, á 
kostnað sveitarfélagsins. Jafnframt að umbj. mínum yrðu greiddar bætur á þeim grunni að svæðið 
(undir haugunum og áhrifasvæði þeirra) hefur verið þeim ónýtanlegt allt frá því að urðun hófst. 
 
2. Af mati Umhverfisstofnunar er ljóst að hreinsun á þessu sorpi úr landi Varmadals er 
vandkvæðum bundin, þá sérstaklega m.t.t. þess möguleika að enn meira mengunartjón hljótist við 
að hrufla við svæðinu enda ljóst að í landi umbj. minna voru t.d. urðuð spilliefni, sóttmengandi 
úrgangur, hjólbarðar, brotajárn og ökutæki, sem hvergi má urða samkvæmt gildandi rétti. Í ljósi 
þessarar pattstöðu var borin upp önnur tillaga að úrlausn á fundinum 15. desember sl. Hún felur í 
sér að sveitarfélagið bæti þá verðrýrnun sem orðið hefur á landi umbj. minna, bæði vegna þess 
lands sem tekið var undir urðun en jafnframt áhrifasvæðis þess niður með Hróarslæknum, það 
landsvæði sem hefur verið ónýtanlegt umbj. mínum allt frá því að urðun hófst, hvort sem er m.t.t. 
skipulagningar og sölu sumarhúsalóða (sbr. sambærilegt land í beinu framhaldi sunnan þjóðvegar) 
eða almennrar landbúnarnotkunar. Óska umbj. mínir eftir að tjón þeirra verði bætt með því að þeim 
verði afhent til eignar aðliggjandi landspilda (lnr. 164483) sem liggur frá vestri mörkum 

Varmadals, meðfram þjóðvegi eitt, að Rangárvallavegi og þaðan upp að mörkum 
eyðijarðarðarinnar Grafar. 
 
Í báðum tilfellum (1 og 2) er þess óskað að sveitarfélagið undirriti ábyrgðaryfirlýsingu þess efnis 
að það beri ábyrgð á því tjóni sem kann að hljótast í framtíðinni af hinni ólögmætu urðun og 
afleiddrar mengunar. Jafnframt að sveitarfélagið beri kostnað umbj. minna vegna aðstoðar 
lögfræðings í þessu máli. 
 
Umbj. mínir hafa lifað meirihluta ævi sinnar í sveitarfélaginu, þangað greitt sína skatta og skyldur 
ásamt því að hafa breytt heildarásýnd þess umtalsvert með áratuga vinnu við uppgræðslu og 
skógrækt. Alla tíð hafa þau viljað veg sveitarfélagsins sem mestan sem skýrir það langlundargeð 
sem þau hafa sýnt í máli þessu, sem þó hefur lagst þung á þau. Löngu er kominn tími til að ljúka 
þessu máli, máli sem á engan hátt er til komið vegna athafna umbj. minna, og er því einlæglega 
óskað af þeirra hálfu að svo verði gert með framangreint í huga. Ef það tekst ekki er þó ljóst að 
þau neyðast til að leita réttar síns fyrir dómstólum þar sem gerðar verða ítrustu kröfur, m.a. um 
vexti aftur til þess tíma er tjón þeirra varð, með tilheyrandi kostnaði við málarekstur s.s. vegna 
nauðsynlegra matsgerða og þjónustu lögmanna. Í því samhengi áskilja umbj. mínir sér fullan rétt 
til að breyta og/eða bæta við kröfur sínar. 
 
 
Óskað er viðbragða af hálfu sveitarfélagsins fyrir 15. febrúar nk. 
 
Virðingarfyllst f.h. Jóseps Benediktssonar og Önnu Magneu Björgvinsdóttur, eigenda Varmadals, 

Fanney Hrund Hilmarsdóttir, lögfræðingur. 

